Монгол Улсын Их Хурлын 2011 оны хаврын ээлжит чуулганы Хууль зүйн байнгын хорооны 7 дугаар сарын 8-ны өдөр /Баасан гариг/-ийн хуралдаан 17 цаг 40 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 20 гишүүнээс 15 гишүүн ирж, 75.0 хувийн ирцтэй байв. Үүнд:
Чөлөөтэй: Х.Баттулга, С.Баяр, Р.Гончигдорж, Д.Тэрбишдагва
Тасалсан: С.Эрдэнэ
Хэлэлцэх асуудалтай холбогдуулан Улсын Их Хурал дахь Ардчилсан намын бүлгийн ахлагч Ч.Сайханбилэг завсарлага авч, УИХ-ын гишүүн Ц.Нямдорж, Су.Батболд нар санал хэлж, энэ өдрийн төлөвлөгдсөн асуудлуудаа хэлэлцье гэсэн санал хураалт явуулж, УИХ-ын гишүүдийн олонхийн саналаар дэмжигдлээ.

Нэг.Жолоочийн даатгалын тухай хуулийн төсөл, Даатгалын тухай хуульд нэмэлт, өөрчлөлт оруулах тухай, Замын хөдөлгөөний аюулгүй байдлын тухай хуульд нэмэлт оруулах тухай, Автотээврийн тухай хуульд нэмэлт, өөрчлөлт оруулах тухай, Иргэний хуульд өөрчлөлт оруулах тухай, Үрийн тариалангийн даатгалын тухай хуульд өөрчлөлт оруулах тухай, Аж ахуйн нэгжийн орлогын албан татварын тухай хуульд өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай хуулийн төслүүд, "Жолоочийн даатгалын тухай хууль батлагдсантай холбогдуулан авах арга хэмжээний тухай" Улсын Их Хурлын тогтоолын төсөл /эцсийн хэлэлцүүлэг/
Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Батмөнх, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Дараахь зарчмын зөрүүтэй саналын томъёоллоор санал хураалт явуулав:

Д.Одбаяр:-1.Төслийн 1.1.9 дэх заалтын “10.1.2” гэсний дараа “10.1.5” гэж нэмэх саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

2.Төслийн 11-ийн 2 дахь хэсгийг дор дурьдсанаар найруулах: 

Даатгалын хураамжийн  хэмжээг тооцох итгэлцүүр хэрэглэх журмыг Санхүүгийн зохицуулах хороо батална гэсэн саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

3.Төслийн 19.10 дахь хэсгийн “суурь” гэснийг “даатгалын” гэж өөрчлөх саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

4.Төслийн 28.1.1 дэх заалтын 5.1, 5.2 гэсний дараа 5.3 гэж нэмэх саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

5.Жолоочийн даатгалын хууль батлагдсантай холбогдуулан авах зарим арга хэмжээний тухай УИХ-ын тогтоолын төслийн 1 дэх заалтыг дор дурьдсанаар өөрчлөн найруулах: 

1.Жолоочийн даатгалын тухай хууль батлагдсантай холбогдуулан дараахь арга хэмжээ авч хэрэгжүүлэхийг Монгол Улсын Засгийн газар /С.Батболд/ болон Санхүүгийн зохицуулах хороо /Д.Баярсайхан/-нд даалгасугай:

1.Жолоочийн даатгалын тухай хуулийн хэрэгжилтэд хяналт тавих чиг үүрэг бүхий авто тээвэр, төрийн захиргааны байгууллагын ажилтнуудын мэргэшлийг дээшлүүлэх, холбогдох сургалтад хамруулах, эдгээр байгууллагын бүтэц, орон тоог хянаж зохицуулах асуудлыг  шийдвэрлэх,

2.Жолоочийн даатгалд хамруулах ажлыг жил бүрийн тээврийн  хэрэгслийн техникийн хяналтын улсын үзлэг явуулах, авто тээврийн болон өөрөө явагч хэрэгслийн албан татвар хураах ажилтай нэгтгэн сум, дүүрэг бүрт зохион байгуулж байх,

3.Жолоочийн даатгалын тухай хуулийн 24-р зүйлд заасан мэдээллийн санд авто тээвэр, цагдаа, зам, татвар, гааль, улсын бүртгэлийн асуудал эрхэлсэн төрийн захиргааны байгууллага болон даатгалын байгууллагуудад байгаа тээврийн хэрэгслийн улсын бүртгэл, техникийн хяналтын улсын үзлэг, тээврийн хэрэгслийн жолооч, зам, тээврийн осол, зөрчлийн тухай мэдээллийг оруулах,

4.Жолоочийн даатгалын тухай хуулийг хэрэгжүүлэхэд шаардлагатай сургалтыг аймаг, нийслэлд 2011 онд багтаан зохион байгуулах, сургалт, сурталчилгааны зориулалттай танилцуулга, гарын авлага, богино хэмжээний кино хийх, олон нийтийн радио, телевизийн сувгаар үнэ төлбөргүй сурталчлах гэж өөрчлөн найруулах саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ц.Мөнх-Оргил УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 18.00 цагт хэлэлцэж дуусав.
Хоёр.Монгол Улсын Шүүхийн тухай, Шүүхийн захиргааны тухай, Шүүгчийн эрх зүйн байдлын тухай, Эвлэрүүлэн зуучлалын тухай, Шүүхийн иргэдийн төлөөлөгчийн эрх зүйн байдлын тухай, Шүүхийн тухай хуулийг хүчингүй болсонд тооцох тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай, Прокурорын байгууллагын тухай хуульд өөрчлөлт оруулах тухай, Иргэний эрүүл мэндийн даатгалын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Олон улсын гэрээний тухай хуульд нэмэлт оруулах тухай, Арбитрын тухай хуульд нэмэлт оруулах тухай, Гэр бүлийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/
Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга Д.Баттулга, Хуулийн бодлогын зөвлөх П.Цагаан, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, УИХ-ын Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Хуулийн төслийн талаархи төсөл санаачлагчийн илтгэлийг Ерөнхийлөгчийн Тамгын газрын дарга Д.Баттулга танилцуулав.

Төсөл санаачлагчийн илтгэлтэй холбогдуулан УИХ-ын гишүүдээс асуулт, санал гараагүй болно.
Д.Одбаяр:-Монгол Улсын Шүүхийн тухай, Шүүхийн захиргааны тухай, Шүүгчийн эрх зүйн байдлын тухай, Эвлэрүүлэн зуучлалын тухай, Шүүхийн иргэдийн төлөөлөгчийн эрх зүйн байдлын тухай, Шүүхийн тухай хуулийг хүчингүй болсонд тооцох тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай, Прокурорын байгууллагын тухай хуульд өөрчлөлт оруулах тухай, Иргэний эрүүл мэндийн даатгалын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Олон улсын гэрээний тухай хуульд нэмэлт оруулах тухай, Арбитрын тухай хуульд нэмэлт оруулах тухай, Гэр бүлийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүдийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

8

Татгалзсан

3

Бүгд


11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Одбаяр УИХ-ын чуулганы хуралдаанд танилцуулахаар тогтов.

Уг асуудлыг 18 цаг 10 минут хэлэлцэж дуусав. 

Гурав.Архидан согтуурахтай тэмцэх тухай хууль болон Архидан согтуурахаас урьдчилан сэргийлэх, хяналт тавих үндэсний хөтөлбөр батлах тухай УИХ-ын тогтоолын хэрэгжилттэй танилцах ажлын хэсэг байгуулах тухай /Байнгын хорооны зарим гишүүдийн саналаар/
Уг ажлын хэсгийн ахлагчаар УИХ-ын гишүүн Д.Оюунхоролыг томилох саналыг дэмжиж байгаа гишүүд гараа өргөнө үү.
Зөвшөөрсөн

10

Татгалзсан

2

Бүгд


12

Гишүүдийн олонхийн саналаар дэмжигдлээ.

Хуралдаан 18 цаг 10 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА



 


Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 7 ДУГААР САРЫН 8-НЫ 

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 17 цаг 40 минутад эхлэв.
Д.Одбаяр:- Жолоочийн даатгалын тухай хуулийн төсөл, Даатгалын тухай хуульд нэмэлт, өөрчлөлт оруулах тухай, Замын хөдөлгөөний аюулгүй байдлын тухай хуульд нэмэлт оруулах тухай, Автотээврийн тухай хуульд нэмэлт, өөрчлөлт оруулах тухай, Иргэний хуульд өөрчлөлт оруулах тухай, Үрийн тариалангийн даатгалын тухай хуульд өөрчлөлт оруулах тухай, Аж ахуйн нэгжийн орлогын албан татварын тухай хуульд өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай хуулийн төслүүд, "Жолоочийн даатгалын тухай хууль батлагдсантай холбогдуулан авах арга хэмжээний тухай" Улсын Их Хурлын тогтоолын төсөл /эцсийн хэлэлцүүлэг/;
Монгол Улсын Шүүхийн тухай, Шүүхийн захиргааны тухай, Шүүгчийн эрх зүйн байдлын тухай, Эвлэрүүлэн зуучлалын тухай, Шүүхийн иргэдийн төлөөлөгчийн эрх зүйн байдлын тухай, Шүүхийн тухай хуулийг хүчингүй болсонд тооцох тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай, Прокурорын байгууллагын тухай хуульд өөрчлөлт оруулах тухай, Иргэний эрүүл мэндийн даатгалын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Олон улсын гэрээний тухай хуульд нэмэлт оруулах тухай, Арбитрын тухай хуульд нэмэлт оруулах тухай, Гэр бүлийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/.
Байнгын хорооны зарим гишүүдийн саналаар Архидан согтуурахтай тэмцэх тухай хууль болон Архидан согтуурахаас урьдчилан сэргийлэх, хяналт тавих үндэсний хөтөлбөр батлах тухай УИХ-ын тогтоолын хэрэгжилттэй танилцах ажлын хэсэг байгуулах асуудлаар санал солилцох. Ийм 3 асуудал байна. Эдгээр гурван асуудлыг хэлэлцэх нь зүйтэй. Хэлэлцэх асуудал дээр саналтай гишүүн байна уу?

Сайханбилэг гишүүн
Ч.Сайханбилэг:-Өнөөдөр бүлэг дахиж хуралдаад чуулганыхаа хуралдааныг хаах чиглэл өгөөд явъя. Тодорхой асуудлуудыг наана нь хэлэлцье гэдэг энэ шийдэлд хүрээд бас Ардын намын бүлэгтэй ойлголцсон, тохиролцсон гэж ингэж ойлгож байгаа. Тэр хүрээнийхээ асуудлуудыг хэлэлцээд явчихъя. Тийм учраас хоёрдугаар асуудлаа шууд яриад хэлэлцэх эсэхээ шийдчихээд тэгээд өнөөдрийнхөө хурлыг завсарлая гэсэн ийм саналтай байна.
Д.Одбаяр:-Сайханбилэг дарга Шүүхийн тухай хуулиудыг  хэлэлцээд л, хэлэлцэх эсэхийг нь шийдээд больё гэж байна.

Нямдорж сайд

Ц.Нямдорж:-Би дутуу ойлгочих шиг болдог юм. Хэлэлцэх эсэхийг нь шийдчихээд тэгээд завсарлая гэсэн санаа юу, эсвэл бүр батлаад гэж байгаа юмуу?

Ч.Сайханбилэг:-Зөвхөн хэлэлцэх эсэхээ шийдчихээд ажлын хэсэг гаргаад ажиллуулчихъя. Намраас энэ асуудлаа эргэж жаахан ултай, суурьтайхан ярья гэж байгаа юм. Тэрнээс биш одоо энэ чуулган хаах хугацаанд яаран сандран энэ том багц хуулиуд учраас хэрэггүй болов уу гэсэн тийм байр суурьтай байна.
Д.Одбаяр:-Санал хураах уу? Сайханбилэг гишүүний саналаар Жолоочийн даатгалын тухай хууль болон түүнтэй холбогдох бусад хуулиуд, мөн энэ архидан согтуурахтай тэмцэх тухай хууль болон архидан согтуурахаас урьдчилан сэргийлэх, хяналт тавих үндэсний хөтөлбөр батлах тухай тогтоолын  хэрэгжилттэй танилцах ажлын хэсэг байгуулах л юм л даа. Ийм ажлын хэсэг байгуулъя гэж. Ажлын хэсгийг чинь шинэ дэгээрээ нэр дэвшүүлээд өрсөлдөөд, санал хураагаад, дараа нь хоёр бүлгээс тэнцүү хүн аваад ингэж байж байгуулдаг болсон. Ажлын хэсэг байгуулах асуудлыг яах юм бэ? Сайханбилэг гишүүн ээ.

За тэгвэл Жолоочийн даатгалын тухай хуулиас бусдыг нь хэлэлцье гэсэн саналыг Сайханбилэг гишүүн оруулж байгаа юм байна, горимын санал. Сайханбилэг гишүүний горимын саналыг дэмжиж байгаа гишүүд гараа өргөнө үү. 11-ээс 7.

Монгол Улсын шүүхийн тухай хуулийн төсөл болон бусад холбогдох бусад хуулийн төслүүдийн талаархи ...
Ц.Нямдорж:-Яагаад хасч байгаа юм? Тэгвэл бүгдийг нь хас. Батлагдах болчихсон юмыг. Энэ хуулийн чинь юмыг, энийг батлаад 1 сарын 1-нээс хэрэгжүүлэх ажлын бэлтгэлийг хангамаар байна шүү дээ. Энийг хэлэлцээд өг л дөө. 2, 3-хан санал байгаа шүү дээ.

Д.Одбаяр:-Горимын санал хоёр саналтай боллоо. 

Ц.Нямдорж:-Энд 4-хөн санал байна шүү дээ.

Д.Одбаяр:-Чуулганаар орохгүй. Тэгэхдээ би шийдчихмээр байна. Би бол тийм саналтай байна.

Ц.Нямдорж:-Даатгалынхаа асуудлыг Сайханбилэг гишүүнийг шийдээд бэлтгэлийг хангамаар байна шүү дээ. Тэгвэл тэр Шүүхийн хуулийг нь ч гэсэн болиулъя. Дандаа шантажинд амьдарч байна гэж ядаргаатай байна шүү дээ.

Д.Одбаяр:-Хэлэлцэх асуудал дээр асуудал гараад байна шүү дээ. Даргын зөвлөлийн хурлаар энэ 3 асуудлыг Хууль зүйн байнгын хороо хэлэлцье гэсэн. 

Ц.Нямдорж:-Би юу гэж ойлгосон юм гэхээр даатгалыг баталчих юм байна, шүүхийг хэлэлцэх эсэхийг нь шийдчих юм байна гэж ойлгож явж ирсэн шүү дээ. Даатгал дээр саатуулаад байх ямар шаардлага байгаа юм. 3-хан санал хураагаад баталчихаар хууль шүү дээ. Бид нар энэ шинэ хуулийн хэрэгжилтийг зохион байгуулах бэлтгэл ажлыг энэ завсарлагын хугацаанд хиймээр байна шүү дээ. Наана чинь журмууд баахан юм батална, тооцоо судалгаа хийнэ, элдэв юмнууд байгаа шүү дээ, Сайханбилэг гишүүн ээ. Миний хүсэлт бол даатгалыг нь хэлэлцээд, шүүхийн  хэлэлцэх эсэхийг нь ярьчихъя л даа. Ажлаа бодъё л доо.

Д.Одбаяр:-Ажлаа явуулах үүднээс би ярьчихмаар л байна. За энэ 3 асуудлаа гурвуулангий хэлэлцье. Аль аль нь чуулганаар орохгүй шүү дээ. Шүүхийн юу чинь чуулганаар орохгүй шүү дээ.Энэ дээр бид нар Байнгын хороон дээр ажлын хэсэг...

Д.Дэмбэрэл:-Байнгын хороо ажлаа түргэвчлэхийн тулд зүгээр, энэ чинь анхны хэлэлцүүлэг үү?

Д.Одбаяр:-Үгүй. Эцсийн хэлэлцүүлэг. 4, 5-хан санал асуугаад л болно.

Ц.Нямдорж:-Чуулганаар орвол 20 минутын л асуудал шүү дээ. 3-хан санал байна шүү дээ. Наад хүлээгдээд байгаа юман дотор чинь цорын ганц шинэ хууль чинь энэ шүү дээ. Тэгээд цаад талд нь явдалтай,  ноцтой хууль шүү дээ. Энийгээ хэрэгжүүлэх бололцоог нь бидэнд өгчихөөч дээ. 3-хан санал байна шүү дээ. Өөр юм байхгүй шүү дээ. 5 минутын ажил байна.

Ч.Сайханбилэг:-За яахав, асуудал нь чухал гэдгийг ойлгож байна л даа. Өнөөдөр Их хурлын удирдлага дээр яриад энийг 3 асуудлын хүрээнд гээд. Сая хоёр асуудал нэмчихье гээд энэ хүрээндээ бүлгүүдийн шийдвэр гаргачихсан болохоор зовлонтой байна л даа. Тэрнээсээ дагаад яваад дахиад л асуудал задрах гээд, үүсэх гээд байна. Тэрнээс биш Нямдорж сайдыг ойлгож байна л даа. Уг нь тэр хэмжээндээ ярьчихсан бол дахиад хоёр хуулийг яахав гээд. 

Су.Батболд:-Одоо бүх сайд нар миний тэрнийг ч батлаад өг, миний тэрнийг ч батлаад өг. Тийм хугацаа байхгүй. Чуулганаар хэлэлцэх асуудал тодорхой. Хуулиараа хэлэлцэх ёстой хэдэн асуудлаа хэлэлцье. Би тэгж тохирлоо гэж бодсон шүү дээ. Одоо тэгээд тэрүүгээрээ явбал яасан юм бэ? Тийм биз дээ. Дэмбэрэл даргаа. Тэгэхгүй бол бүх сайд нар ч юмуу, бүх Байнгын хороо тэрнийг...

Д.Дэмбэрэл:-Чуулган дээр ийм юм оруулна гэвэл олон юм оруулна гэх байх. Тэгэхдээ Байнгын хороо 3 саналаа хураалгаад эцсийн хэлэлцүүлгээ Байнгын хороон дээр хийлээ гээд Байнгын хороо ажлаа төгсгөх гэж байгаа бол ярих юм алга.  

Д.Одбаяр:-Би тэгж байна.
Д.Дэмбэрэл:-Харин тэгээд дуусгах хэрэгтэй. За тэгье. 

Д.Одбаяр:-За тэгвэл Байнгын хорооны хэлэлцүүлгүүдийг дуусгаад тэгээд зогсоно бүх 3 асуудлаар. Тэгж ойлголцоод энэ асуудлаа хэлэлцээд явъя гэж байгаа гишүүд гараа өргөнө үү. 11-ээс 5.

Дахиад нэг тоолоодох. 11-ээс 8. За баярлалаа.

Дарааллаараа явна даа. Дараалал нь Шүүхийнх нь 2-р асуудал болж байна. 

За саналаа хураая. Жолоочийн даатгалын тухай хуулийн төслийн талаар эцсийн хэлэлцүүлгийн зарчмын зөрүүтэй саналуудыг хураалгая. 
1.Төслийн 1.1.9 дэх заалтын “10.1.2” гэсний дараа “10.1.5” гэж нэмэх санал байна. Энэ саналыг дэмжье гэж байгаа гишүүд гараа өргөнө үү. 11-ээс 9.

2.Төслийн 11-ийн 2 дахь хэсгийг дор дурьдсанаар найруулах: Даатгалын  хураамжийн  хэмжээг тооцох итгэлцүүр хэрэглэх журмыг Санхүүгийн зохицуулах хороо батална. Энэ саналыг дэмжье гэсэн томъёоллоор санал хураалгая. 11-ээс 9.

3.Төслийн 19.10 дахь хэсгийн “суурь” гэснийг “даатгалын” гэж өөрчлөх 3 дахь саналыг дэмжье гэсэн томъёоллоор санал хураалгая. 11-ээс 9.

4.Төслийн 28.1.1 дэх заалтын 5.1, 5.2 гэсний дараа 5.3 гэж нэмэх саналыг дэмжье гэсэн томъёоллоор санал хураая. 11-ээс 9.

4.Жолоочийн даатгалын хууль батлагдсантай холбогдуулан авах зарим арга хэмжээний тухай УИХ-ын тогтоолын төслийн 1 дэх заалтыг дор дурьдсанаар өөрчлөн найруулах: 

1.Жолоочийн даатгалын тухай хууль батлагдсантай холбогдуулан дараахь арга хэмжээ авч хэрэгжүүлэхийг Монгол Улсын Засгийн газар /С.Батболд/ болон Санхүүгийн зохицуулах хороо /Д.Баярсайхан/-нд даалгасугай:
1.Жолоочийн даатгалын тухай хуулийн хэрэгжилтэд хяналт тавих чиг үүрэг бүхий авто тээвэр, төрийн захиргааны байгууллагын ажилтнуудын мэргэшлийг дээшлүүлэх, холбогдох сургалтад хамруулах, эдгээр байгууллагын бүтэц, орон тоог хянаж зохицуулах асуудлыг  шийдвэрлэх,

2.Жолоочийн даатгалд хамруулах ажлыг жил бүрийн тээврийн  хэрэгслийн техникийн хяналтын улсын үзлэг явуулах, авто тээврийн болон өөрөө явагч хэрэгслийн албан татвар хураах ажилтай нэгтгэн сум, дүүрэг бүрт зохион байгуулж байх,

3.Жолоочийн даатгалын тухай хуулийн 24-р зүйлд заасан мэдээллийн санд авто тээвэр, цагдаа, зам, татвар, гааль, улсын бүртгэлийн асуудал эрхэлсэн төрийн захиргааны байгууллага болон даатгалын байгууллагуудад байгаа тээврийн хэрэгслийн улсын бүртгэл, техникийн хяналтын улсын үзлэг, тээврийн хэрэгслийн жолооч, зам, тээврийн осол, зөрчлийн тухай мэдээллийг оруулах,

4.Жолоочийн даатгалын тухай хуулийг хэрэгжүүлэхэд шаардлагатай сургалтыг аймаг, нийслэлд 2011 онд багтаан зохион байгуулах, сургалт, сурталчилгааны зориулалттай танилцуулга, гарын авлага, богино хэмжээний кино хийх, олон нийтийн радио, телевизийн сувгаар үнэ төлбөргүй сурталчлах, 

Ийм томъёоллоор өөрчлөн найруулъя гэсэн саналыг дэмжье гэсэн томъёоллоор санал хурааж байна. 11-ээс 9.

Эхний асуудлыг хэлэлцэж дуусч байна. Нэгдсэн хуралдаанд Байнгын хорооны илтгэгч гишүүнээр Мөнх-Оргил гишүүнийг томиллоо.
Хоёр дахь асуудал. Монгол Улсын Ерөнхийлөгчөөс өргөн мэдүүлсэн Шүүхийн тухай хууль болон дагалдах бусад хуулийн төслүүдийн танилцуулгыг хийнэ. Танилцуулгыг Монгол Улсын Ерөнхийлөгчийн тамгын газрын дарга Баттулга хийнэ. Баттулга даргыг урьж байна.

Д.Баттулга:-УИХ-ын Байнгын хорооны дарга, эрхэм гишүүд ээ, та бүхний энэ өдрийн амар амгаланг айлтгая.
УИХ-аас 1998 онд баталсан Монгол Улсын эрх зүйн шинэтгэл хөтөлбөрийн хүрээнд Шүүхийн тухай хуулийг 2002 онд шинэчлэн баталж, өнөөгийн шүүх үйл ажиллагааны эрх зүйн орчинг бүрдүүлсэн. Шүүхийн шинэчлэлийн бодлогын анхны баримт бичиг болох Монгол Улсын шүүх эрх мэдлийн стратеги төлөвлөгөөг УИХ-ын 2000 оны 39-р тогтоолоор баталсан. Энэ бол эрх зүйн шинэтгэлийн хөтөлбөрийг хэрэгжүүлэх, ялангуяа шүүх эрх мэдлийн байгууллагыг бэхжүүлэхэд чухал ач холбогдолтой болсон. Гэвч энэ салбарт шийдэгдэх ёстой тулгамдсан олон асуудал шийдлээ хүлээсээр байгаа. Улс үндэстэн эдийн засаг үр өгөөжөө нэмэгдүүлж чадах эсэхийг тодорхойлогч нэгэн хүчин зүйл нь шударга, бие даасан чадварлаг шүүх гэдгийг олон улсын судалгаа харуулж байна. Тухайлбал, шүүхийн тогтолцоо сул, үйл ажиллагаа нь чанаргүй бол нэг хүнд ноогдох дотоодын нийт бүтээгдэхүүний хэмжээ болон  хөрөнгө оруулалтыг 10 хүртэлх хувиар бууруулдаг судалгаа байдаг.
Ийм ч учраас хүний эрх, эрх чөлөө, хөрөнгө оруулалт, нийгэм, эдийн засгийн хөгжлийн чухал баталгаа болсон шүүхийн үйл ажиллагааг цаашид улам бүр боловсронгуй болгох, институцийнх нь хувьд чадавхийг нь бэхжүүлэх, хариуцлагатай ил тод байдлыг нэмэгдүүлэх нийгмийн захиалга бий болж байгаа. Өнөөдрийн хүчин төгөлдөр үйлчилж байгаа шүүхийн тухай хууль  нь нийгмийн хөгжил, салбарын эрэлт хэрэгцээг бүрэн хангаж чадахгүй байна. Нийгэм дэх шүүхийн гүйцэтгэх үүрэг, оролцоо их болсон өнөө үед шүүгчийн хараат бус байдлыг  хангах, ур чадвар, ёс зүй,  хариуцлагыг дээшлүүлэх, шүүхийн үйлчилгээг чанартай, чирэгдэлгүй хүргэх зэрэг олон чухал зорилтыг ганцхан хуулийн зохицуулалтаар бус тус улсын нарийвчилсан хуулиар зохицуулах замаар аль болох иж бүрнээр шийдвэрлэх шаардлагатай байгаа юм. Нийгмийн энэхүү захиалга шаардлагыг харгалзан үзэж Монгол Улсын Ерөнхийлөгчөөс боловсруулсан шүүх эрх мэдлийн  хүрээнд шинэтгэлийг гүнзгийрүүлэх хөтөлбөрийг Үндэсний аюулгүй байдлын зөвлөл 2010 оны 4 сарын 10-ны өдрийн хуралдаанаар хэлэлцэж, дэмжин тодорхой зөвлөмж гаргасан.

Мөн түүнчлэн Ерөнхийлөгчийн санаачлагаар 2011 оны 4-р сарын 14-15-ны өдрүүдэд Улаанбаатар хотноо зохион байгуулагдсан Шүүх эрх мэдлийн шинэчлэл ба шударга ёс үндэсний чуулганд шүүх, хууль сахиулах байгууллагын төлөөлөл болон иргэд шүүх эрх мэдлийн салбарт хийвэл зохих шаардлагатай өөрчлөлт шинэчлэл, эрх зүйн орчин зохион байгуулалтыг боловсронгуй болгох талаар үнэтэй санал, зөвлөмж гарсан. Энэ бүхний дүнд шүүхийн тогтолцоог шинэчлэх, бие даасан  хараат бус байдлыг хангах, шударгаар хэрэг маргааныг шийдвэрлэх тогтолцоог бий болгох, шүүхийн шинэтгэлийг гүнзгийрүүлэх зорилгоор шүүхийн тухай, энэ бол шинэчилсэн найруулгаар орж байна. Шүүхийн захиргааны тухай, Шүүгчийн эрх зүйн байдлын тухай, Шүүхийн иргэдийн төлөөлөгчдийн эрх зүйн байдлын тухай, Эвлэрүүлэн зуучлалын тухай хуулийн төслүүдийг боловсруулан УИХ-д хэлэлцүүлэхээр өргөн барьсан.

Эдгээр хуулийн төсөл нь тус улсын шүүхийн шинэтгэлийг гүнзгийрүүлэх амин чухал асуудлууд болсон шүүхийн бие даасан нээлттэй, ил тод байдлыг хангах, шүүхийн ажлын ачааллыг зохистой болгох, шүүгч, хэрэг маргааны төрлөөр мэргэших, шүүхийн төсөв, захиргаа, бие даалгах замаар хэрэг маргааныг шударгаар шийдвэрлүүлэх үндсэн хуулийн зарчмыг бодитойгоор хэрэгжүүлэх боломжийг бүрдүүлнэ гэж үзэж байна.

Дээрх хуулийн төслүүдийг Иргэний танхимаар нийт 6 удаа хэлэлцүүлсэн, цахим хуудсанд байршуулж иргэдийн санал бодлыг авсан, үүнээс гадна шүүхийн эрх мэдэл ба шударга ёс үндэсний чуулганаас гаргасан санал зөвлөмж, гадаад дотоодын эрдэмтэн судлаачдын зөвлөмж, хуулийн байгууллагуудын болон иргэдийн санал бодлыг хүлээн авч гаднын туршлагыг харгалзан үзэж боловсруулсан. 

Хуулийн төслүүдийг тус бүрээр нь товчхон танилцуулъя. 1.Шүүхийн тухай хуулийн төсөл байгаа. Энэхүү хуулийн төсөл нь шүүхийн зохион байгуулалт, тогтолцоо, бүрэн эрх, шүүх эрх мэдлийг хэрэгжүүлэх баталгаа болон үйл ажиллагааны эрх зүйн үндсийг тогтоохтой холбогдсон харилцааг зохицуулна. Шүүхийн ачаалал хот суурин газар, хөдөө орон нутагт харилцан адилгүй байгаагаас эдийн засгийн үр ашгийн хувьд учир дутагдалтай байна. Түүнчлэн шүүхийн тогтолцоонд орон нутгийн засаг захиргаанд тулгуурласнаар тухайн засаг захиргааны хөндлөнгийн нөлөөлөл бий болгох тэр замыг нээгээд байна. Энэхүү асуудлыг шийдвэрлэх үүднээс шүүхийн тогтолцоог нутаг дэвсгэрийн байршил, хүн амын нягтаршил, хэрэг маргааныг шийдвэрлэлтийн тоо зэргийг харгалзан тойргийн зарчмаар байгуулах нь зүйтэй гэж хуулийн төсөлд тусгалаа. Аливаа иргэн эрүү, захиргааны маргааныг шийдвэрлэхэд шүүгчийн тухайн салбарын нарийн мэдлэг, мэргэшсэн байдал нь нэн чухал байдаг ба энэ нь  иргэний шударга шүүхээр шийдүүлэх эрхийн нэг үндэс болдог тул анхан болон давж заалдах шатны шүүхийг эрүү, иргэн, захиргаа зэрэг хэрэг маргааны төрлөөр дагнан байгуулахаар хуулийн төсөлд тусгасан.
2.Шүүхийн захиргааны тухай хуулийн төсөл. Энэхүү хуулийн төслийн зорилт нь шүүхийн бие даасан, шүүгчийн  хараат бус байдлыг хангахад дэмжлэг үзүүлэх, шүүхийн өдөр тутмын тасралтгүй үйл ажиллагааг зохион байгуулах үндсэн чиг бүхий байнгын ажиллагаатай орон тооны гишүүд бүхий Шүүхийн ерөнхий зөвлөл болон бүх шатны шүүхийн Тамгын газрын чиг үүрэг, зохион байгуулалтыг зохицуулах болно. Мөн шүүхийн ажилтны эрх зүйн байдлыг тодорхойлохтой холбогдсон харилцааг энэхүү хуулиар зохицуулах юм.
3.Шүүгчийн эрх зүйн байдлын тухай хуулийн төсөл байгаа.  Энэхүү хуулиар шүүхийн шинэчлэлийн нэг чухал хэсэг болсон шүүгчийн шалгуурыг тодорхой болгох, сонгон шалгаруулах журмыг нарийвчлан зохицуулах, шүүгчийн хараат бус байдлыг хангах баталгааг бий болгох, улмаар шүүгчдийн мэргэжлээрээ дагнасан чадвартай үйлчилгээг үзүүлэх нөхцөлийг бүрдүүлнэ. Мөн шүүгчийн бүрэн эрх, түүний үүсэх ба дуусгавар болох үндэслэл, журам зэргийг шүүгчийн эрх зүйн байдлын хуулиар зохицуулах юм.

4.Шүүхийн иргэдийн эрх  зүйн байдлын тухай хуулийн төсөл, Монгол Улсын Үндсэн хуулийн 52-р зүйлийн 2-т заасан анхан шатны шүүх хэрэг, маргааныг хамтран шийдвэрлэхдээ иргэдийн төлөөлөгчдийг хуульд заасан журмын дагуу оролцуулна гэж зааж иргэдийн төлөөлөгчдийг шүүх эрх мэдлийг хэрэгжүүлэх процессийн чухал бүрэлдэхүүн хэсэг болгон баталгаажуулсан байгаа.

5.Эвлэрүүлэн зуучлалын тухай хуулийн төсөл байгаа. Энэхүү хууль нь хөдөлмөрийн болон гэр бүлийн маргааны харилцаанаас үүссэн маргаан, аж ахуйн маргаан зэрэг эвлэрүүлэн зуучлах ажиллагааг хэрэглэх харилцааг зохицуулах юм. Шүүхэд тулгуурласан эвлэрүүлэн зуучлах үйл ажиллагаа нь шүүхийн тогтолцооны нэг бүрэлдэхүүн хэсэг бөгөөд зохион байгуулалтаар хангах чиг үүргийг Шүүхийн ерөнхий зөвлөл хариуцаж, холбогдох зуучлалын үйл ажиллагааны зардлыг шүүхийн төсөвт тусгаж байхаар хуулийн төсөлд тусгасан. Эдгээр хуулийн төслүүдийг Байнгын хорооны гишүүд хэлэлцэн дэмжиж УИХ-ын чуулганаар хэлэлцүүлж өгөхийг хүсч байна. Анхаарал  тавьсанд баярлалаа.

Д.Одбаяр:-Баттулга даргад баярлалаа. Ажлын хэсгийн гишүүд. Монгол Улсын Ерөнхийлөгчөөс өргөн барьсан шүүхийн тухай хууль холбогдох бусад хуулийн төслийн ажлын хэсгийн гишүүд. Цагаан-Монгол Улсын Ерөнхийлөгчийн хуулийн бодлогын зөвлөх, Ганбаяр-Шүүхийн ерөнхий зөвлөлийн гүйцэтгэх нарийн бичгийн дарга, Баярцэцэг-Монгол Улсын Ерөнхийлөгчийн хуулийн асуудал хариуцсан туслах. Ийм бүрэлдэхүүнтэй ажлын хэсэг байнгын хорооны хуралдаанд оролцож байна.

Төсөл санаачлагчийн хуулийн төсөлтэй холбогдуулан асуух асуулттай гишүүд байна уу? алга байна.

Төсөлтэй холбогдуулан үг хэлэх гишүүд байна уу? алга байна.

Санал хураалт явуулна. Монгол Улсын Шүүхийн тухай, Шүүхийн захиргааны тухай, Шүүгчийн эрх зүйн байдлын тухай, Эвлэрүүлэн зуучлалын тухай, Шүүхийн иргэдийн төлөөлөгчийн эрх зүйн байдлын тухай, Шүүхийн тухай хуулийг хүчингүй болсонд тооцох тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай, Прокурорын байгууллагын тухай хуульд өөрчлөлт оруулах тухай, Иргэний эрүүл мэндийн даатгалын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Олон улсын гэрээний тухай хуульд нэмэлт оруулах тухай, Арбитрын тухай хуульд нэмэлт оруулах тухай, Гэр бүлийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүдийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураах гэж байна. Энэ томъёоллыг дэмжье гэж байгаа гишүүд гараа өргөнө үү. 11-ээс 8.
Одоо илтгэгч гишүүн би уншъя. Намрын чуулган эхлэнгүүт хэлэлцэх нь байна шүү дээ. За баярлалаа. 

Ажлын хэсэг байгуулна. Ажлын хэсэг дэгийн дагуу бас нэр дэвшүүлэх учиртай. 

Л.Болд:-Байнгын хорооны даргыг нэр дэвшүүлж байна.

Ж.Сүхбаатар:-Би Болд гишүүнтэй санал нэг байна.

Д.Одбаяр:-Өөр нэр дэвшүүлэх гишүүн байхгүй юу. За тэгвэл санал хураана. Ажлын хэсгийн ахлагчаар УИХ-ын гишүүн Одбаярыг дэмжье гэсэн томъёоллоор санал хураая. 11-ээс 7. Ажлын хэсгийн ахлагч намын бүлгүүдээс ижил тооны гишүүдийг ажлын хэсэгтээ авч Байнгын хорооны тогтоол гаргах учиртай. 

Ингээд хоёр дахь асуудлыг хэлэлцэж дууслаа. Ажлын хэсгийн гишүүдэд баярлалаа. Баттулга даргад баярлалаа.

Гурав дахь асуудал. Оюунхорол гишүүн ахалсан ажлын хэсэг байгуулагдах юм. Энэ ажлын хэсэг бол Архидан согтуурахтай тэмцэх тухай хууль болон УИХ-ын 2003 оны 48-р тогтоолоор батлагдсан Архидан согтуурахаас сэргийлэх, хяналт тавих үндэсний хөтөлбөрийн хэрэгжилттэй танилцах, нээлттэй хэлэлцүүлэг зохион байгуулах, хяналт үнэлгээний санал, дүгнэлт гаргах үүрэг бүхий ажлын хэсгийг байгуулъя гэж Байнгын хороо ийм саналтай байгаа. Ажлын хэсгийн ахлагчид Оюунхорол гишүүний нэрийг дэвшүүлж байгаа юм. Өөр саналтай гишүүд байна уу?

Ж.Сүхбаатар:-Өөр нэг санал байна.  Би архидан согтуурахаас гадна Прокурорын байгууллагын хуулийн биелэлт ямар байгаа тухай 9-р сард ажлын хэсэг ахалж прокурорын байгууллагын  хуулийн биелэлт ямар байгаа юм, шинээр томилогдсон ерөнхий прокурор ажлаа яаж зохион байгуулж байгаа юм, Хууль зүйн байнгын хорооны гишүүнийхээ хувьд ажлын хэсэг байгуулж ажиллаж танилцах хүсэлтэй байна. Тэгэхээр намайг ажлын хэсгийн ахлагчаар тавьчихвал би удирдамж, бүрэлдэхүүнээ бүлэгтэй нь яриад ажлын хэсгийн ахлагч нь тэр хүмүүсээ байгуулчихаж байгаа шүү дээ. Ахлагчаа эндээс томилох ёстой.

Д.Одбаяр:-Бид нар сая 3 асуудал хэлэлцсэнээр 3 дахь нь орчихсон байхгүй юу. Наадах чинь 4 дэх нь болж тусдаа орох болчихоод байгаа юм. 

Ж.Сүхбаатар:-Дараагийн  хурал гэхээр намар болно шүү дээ. Манай Байнгын хороо намар ажиллах төлөвлөгөөгүй болчихоод байна шүү дээ.

Д.Одбаяр:-Та наадахаас чуулганы хуралдааны завсраар хийх ажлын төлөвлөгөө гэж...

Ж.Сүхбаатар:-Тийм. Тэр дотор орох гээд байгаа нь энийг чинь ярихгүй, та нар зүгээр л ажлын журмаар явчих юмуу? Төлөвлөгөөн дээр батлахад.
Д.Одбаяр:-Гишүүдээс санал аваад тэр төлөвлөгөөний хүрээнд байгуулчихъя.

Ж.Сүхбаатар:-За тэгвэл тэгье.

Д.Одбаяр:-Энэ 3 дахь асуудалтай холбогдуулаад Оюунхорол гишүүнийг ажлын хэсгийн ахлагчаар санал болгож байгаа юм. Өөр саналтай гишүүн байна уу? алга байна. За тэгвэл Оюунхорол гишүүнийг Архидан согтуурахаас сэргийлэх, хяналт тавих үндэсний хөтөлбөрийн хэрэгжилттэй танилцах ажлын хэсгийн ахлагчаар  дэмжье гэсэн томъёоллоор. 12-оос 10. 

За баярлалаа. Ингээд Хууль зүйн байнгын хорооны өнөөдрийн  хуралдаан дууслаа.

Соронзон хальснаас буулгасан:
ХУРАЛДААНЫ ТЭМДЭГЛЭЛ

ХӨТЛӨГЧ

